
leyn-skul
Chinuk Wawa

volume 1  | 2021

ixt lalang, hayu tilixam



alta nsayka tiki kimtəks kʰanawi-ɬaksta 
uk munk-yeʔlan nsayka. pus hilu ɬaska, 
xạwqaɬ nsayka munk uk chinuk-wawa 
leyn skul buk.

alta nsayka munk-kʰəpit ukuk 100, ukuk 
200 leyn skul kʰapa leyn. dret nsa tiki 
munk ikta pus kʰanawi-ɬaksta uk kəmtəks 
chinuk. nsayka tiki munk-palach.

qʰənchi-hayu ɬush ikta uk chinuk-wawa 
tilixam ɬaska palach nsayka. kakwa nsayka 
chaku manaqi skukum-təmtəm, manaqi 
tsix ̣nsayka xụmxụm.

hayu masi Jeff Harrison pi Carol Watt. dret 
ɬush pus wawa kʰapa msayka. msayka 
munk-kəmtəks nsayka qʰata iləp-chaku 

chinuk-wawa kʰapa leyn tayi-skul. alta 
nsayka chaku-ixt-təmtəm kʰapa kʰanawi-
ɬaksta uk munk chinuk-skul yakwa. hayu 
masi msayka pus kʰanawi-ikta msayka 
munk pus munk-ɬush leyn chinuk-skul. 

hayu masi kʰapa kʰanawi-ɬaksta uk munk-
yeʔlan leyn chinuk-skul. Jerry Hall, Don 
Addison, Janne Underriner, Tony Johnson, 
hayu tilixam pus dret kimtəks. 

hayu masi kʰapa Ali Holsclaw pi kʰanawi 
shawash-iliʔi lalang-skul tilixam. msayka 

munk-kəmtəks nsayka qʰata msayka 
ɬush mamuk chinuk-skul kʰapa chachalu 
shawash-iliʔi.  

hayu masi kʰapa Lori Tapahonso pus 
mayka palach dala kʰapa nsayka pus 
munk-makwsti uk tənəs-buk. Lori pi 
AILPC-tilixam kwansəm kakwa yeʔlan-
tayi-tilixam ɬaska kʰapa chinuk-skul. pi 
wəxṭ ɬaska palach dala pus munk-yeʔlan 
chaku-kəmtəks tilixam. 

hayash hayu masi kʰapa Jedd Schrock 
pi yaka tʼwax-̣xụmxụm kəmtəks. djed, 
mayka munk-kəmtəks nsayka qʰata pus 
manaqi-ɬush kəmtəks kʰanawi xḷuyma 
wawa-t’səm. alta wik-qʼəl pus KƏNƏX̣ 
MUNK-HALA kʰapa chinuk-wawa! wəxṭ 

dret-ɬush mayka kəmtəks məkʰmək 
təqwəla t’si-məkʰmək. 

hayu ɬush ikta chaku kʰapa hayu tilixam. 
Barbara Danforth (Victoria Wishikin Howard 
yaka kʰwiʔim-kʰwiʔim) ya wawa nsayka, 
ɬush pus nsayka munk-miɬayt ixt yaka 
pikʰcha kʰapa ukuk tənəs-buk. dret 
palach-təmtəm yaka!  

wəxṭ miɬayt hayu tʼukti nanich-tʼsəm 
kʰapa uk buk, pi manaqi-ɬush pus nanich 
ukuk alta. ɬush kakwa, qʰiwa wik-ikta 

nsayka kəmtəks nanich-tʼsəm mamuk! 
qʰənchi ɬush pus Quinne Larsen pi Ray 
Smith ɬaska munk kakwa. dret ɬaska 
kəmtəks nanich-t’səm mamuk! 

nawitka wəxṭ uk nsayka munk-kəmtəks-
tilixam ɬaska munk manaqi-ɬush nsayka. 
kwansəm Beth Sheppard ya munk kakwa. 
anqati, bet, ma munk-kəmtəks nsayka 
qʰata pus wawa wawa pi munk tʼsəm 
kʰapa chinuk-wawa. alta ma munk-yeʔlan 
nsayka pus munk-skukum xḷuyma chaku-
kəmtəks-tilixam. nawitka ɬawa nsayka, 
bət kwansem ma munk-yeʔlan nsayka pus 
munk ikta kʰapa chinuk-wawa. qʰənchi-
hayu ma munk pus nsayka! pus hilu 
bet, hilu ukuk buk. kwansəm dret ɬush-
təmtəm nsayka pus mayka munk-yeʔlan 
pi mayka ɬush kəmtəks. qʰənchi-hayu 
ma munk pus munk-miɬayt kʰanawi-ikta 
kʰapa ukuk chinuk-wawa buk. hayu, hayu 
masi, bet. kwansəm kakwa ma kəmtəks 
ikta ɬush pus munk!

alta wəxṭ ukuk kʰul nsayka chaku-
kəmtəks Dr. Henry Zenk kʰapa zoom. 
nsayka munk-kəmtəks-tilixam yaka.  
qʰənchi-hayu uk man ya kəmtəks! hayu 
nsayka chaku-kəmtəks kʰapa tilixam uk 
wawa chinuk pi hayu xḷuyma shawash 
lalang. kwansəm ala-təmtəm nsayka pus 
kəmtəks kʰanawi-ikta ma ɬush kəmtəks, 
henli: lalang, anqati kəmtəks, hayu yaʔim 
pi ikanum, pi kwansəm qʰa, kʰapa lusipʰa, 
tətsi nsa munk-miɬayt kʰanawi nsayka 
kʼaw-tʼsəm...kʰanawi hayash ikta ukuk! 
qʰənchi masi-təmtəm nsayka pus kəmtəks 
mayka, chup henli. hayash hayu masi, 
henli, pus kwansəm munk-ɬush-ɬush 
nsayka chinuk-wawa munk-tʼsəm kʰapa 
ukuk chinuk-wawa buk.  dret ata-təmtəm 
mayka pus nsayka chaku-kəmtəks!

iləp nsayka munk-kʰəpit, hayu masi Alice 
pi Fitzgerald. ɬush pʼus ɬaska. xạwqaɬ 
nsayka nanich Fitz kʰapa buk, qʰiwa wik-
kəmtəks-la pʼus yaka.

tənəs-iləp-kimtəks-wawa

Chanda Diekotto, Santi (Yaxə) Vadehavet, Henry 
Zenk, Annaquot Hayes, Beth Sheppard, Barrett 
Niblock (Jay Powell wik ya miɬayt kʰapa pikcha)

Henry Zenk yaka munk-t’səm

ʰənchi xḷuyma uk kʰul! wik kakwa kʰanawi uk kʰul uk chaku iləp, wikna? 
wik-anqati  wik-ikta nsayka təmtəm pus ɬatwa qʰa hayu tilixam ɬaska 

ɬatwa-ɬatwa. wik-qʰənchi kʼwas nsayka pus miɬayt lishesh-kʰapa-lishesh kʰapa 
xḷuyma tilixam kʰapa skul. pi kwansəm kakwa nsayka kəmtəks mamuk skul. 
kwansəm kakwa nsayka mamuk, qʰənchi pus chxi miɬayt uk leyn chinuk-skul, 
aɬqi pus uk skul-kʰul chxi-iləp kʰapa ukuk skul-kʰul. wik kakwa nsayka mamuk 
alta, qʰiwa uk covid-sik alta miɬayt kʰapa iliʔi. kʰanawi-san hayash takta-tilixam 
ɬaska wawa, “ɬush nanich! pus mayka miɬayt ixt-ixt kʰapa xḷuyma tilixam, ɬush 
nanich pus wik yaka munk-ɬax̣ win kʰapa mayka. uk sik chaku-ɬax̣ kʰapa sik-
tilixam, qʰənchi ɬaska munk-win. ɬush nanich uk sik wik iskam mayka! dret 
skukum mashachi sik ukuk!” pi kakwa, kʰəpit kʰapa zoom-qʼwetɬ nsayka munk 
chinuk-skul alta. pus Beth pi nayka chxi nsayka munk uk chinuk-skul-makwst 
uk kʰul, kʰəpit chaku ɬun tilixam uk iləp miɬayt kʰapa chinuk-skul-ixt: Barrett pi 
Chanda pi Annaquot. lili alta chaku makwst tilixam wəxṭ, Santi pi Jay. pi wik-ɬush 
nsa təmtəm pus kʰəpit qwinəm tilixam miɬayt? wik kakwa! pus wik manaqi hayu 
tilixam miɬayt kʰapa ixt zoom-qʼwetɬ, alta manaqi ɬush pus tʼɬunas-ɬaksta uk 
miɬayt. tʼɬunas-ikta yaka tiki wawa, alta wik tətsi ya lili ata pus wawa. pi kʰanawi 
uk skul-kʰul nawitka nsayka kʰanumakwst hayu-wawa-wawa, aɬqi pus chaku 
wik-saya ixt-təmtəm nsayka. pi kakwa, nsayka munk-təmtəm pus kʰanumakwst 
mamuk uk ixt-təmtəm wawa-mamuk yakwa kikwəli. kʼuyʔ kakwa-ɬush ukuk pus 
nanich, pi kakwa-ɬush ukuk pus mamuk

q

Beth: qʰata iləp mayka wawa chinuk-wawa?
Sky: nayka chaku kʰapa pʰotɬən tayi‐skul, pi nayka dret tiki chaku-
kəmtəks shawash lalang. nayka dret tiki chaku kəmtəks Ho‐Chunk 
lalang, bət nayka tilixam ɬaska miɬayt kʰapa Wisconsin, dret saya 
kʰapa pʰotɬən. dret qʼəl pus nayka chaku-kəmtəks uk lalang. nayka 
nanich‐nanich pus tilixam pus munk-kəmtəks nayka xḷuyma shawash 
lalang pi alta na iskam‐lima kʰapa Evan Gardner, pi yaka wawa nayka 
“nayka munk-kəmtəks mayka qʰata pus wawa chinuk, puuus mayka 
munk nanich‐leruban kʰapa qʰata mayka chaku-kəmtəks.”

mayka munk ukuk chxi nanich‐yaʔim “maɬni” kʰapa chinuk‐
wawa. pus‐ikta kakwa? 
kwansəm nayka kʼilapay kʰapa chinuk pus nayka nanich‐nanich 
qʰata pus munk nanich‐yaʔim xḷuyma, pi wik kakwa kʰanawi bastən 
nanich‐yaʔim. nayka dret tiki chaku‐kəmtəks qʰata pus munk 
shawash yaʔim kʰapa shawash ikta, kakwa uk yaʔim miɬayt rawnd, 
wik dret. pi wəxṭ kakwa nayka munk ukuk voiceover, wik nayka tʼsəm 
ukuk. nayka nanich uk nanich‐yaʔim, pi nayka təmtəm, “qʰata nayka 
wawa chinuk kʰapa ukuk? wik‐ɬush pus nayka tʼsəm ukuk. wik‐ɬush 
pus nayka munk‐tʼsəm kʰapa bastən pi huyhuy ukuk kʰapa chinuk.” 
pi alta nayka nanich ukuk, nayka təmtəm, “manaqi ɬush pus kʰəpit 
nayka nanich ukuk pi nayka wawa kʰapa wawa‐limula. pi nayka wawa 
kʰapa ikta uk nayka nanich - ukuk iliʔi pi Jordan pi Sweetwater.” alta 
nayka təmtəm ukuk miɬayt kʰapa chinuk pi alaxti uk chaku‐chinuk, 
chaku chinuk‐wawa nanich-yaʔim. pi wik nayka ɬush-kəmtəks qʰata 
pus munk ukuk miɬayt kʰanumakwst kʰapa Jordan pi Sweetwater 
pi nayka pi uk iliʔi. bət chinuk munk kʰanawi ukuk miɬayt ɬush 
kʰanumakwst. 

pus‐ikta mayka iskam ukuk tənəs‐wawa “maɬni” pus munk‐yaxạl 
mayka nanich‐yaʔim? 
dret t’ukti tənəs‐wawa ukuk, pi nayka təmtəm hayu kʰapa iwa. kakwa, 

“ikta iwa Sweetwater yaka ɬatwa pi ikta iwa Jordan yaka ɬatwa?” pi dret 
nayka təmtəm kʰapa iwa. kʰəpit iwa. 

“qʰa nsa ɬatwa,” ma wawa. 
dret. qʰa nsa ɬatwa? pi wəxṭ ukuk pulali‐iliʔi pi ukuk hayash saltsəqw 
qʰa ukuk anqati‐tilixam ɬaska miɬayt, inatay uk hayash saltsəqw qʰa 
uk anqati‐tilixam ɬaska miɬayt. pi wəxṭ maɬni ukuk tənəs‐wawa pus 
ma ɬatwa maɬni kʰapa uk hayash‐saltsəqw, pi uk pulali‐iliʔi.... 

pus ma miɬayt kʰapa saltsəqw ma chaku kʰapa iliʔi, maɬni ukuk. 
pus ma miɬayt kʰapa iliʔi ma ɬatwa kʰapa saltsəqw, maɬni ukuk. 
dret. nayka dret‐tiki ukuk tənəs wawa. tənəs xḷuyma, pi wik kakwa 
bastən tilixam ɬaska təmtəm kʰapa iwa. kakupus sitkum-iliʔi ukuk. 
kʰapa uk iliʔi, uk tilixam uk miɬayt yakwa pi uk tilixam uk miɬayt 
kʰapa uk saxạli‐iliʔi

hayu tʰaym kʰapa ma nanich-yaʔim nsa nanich t’əmanəwas... 
ikta ma tiki wawa kʰapa ukuk? 
uk t’əmanawas nayka tiki yaka miɬayt kʰapa nanich‐yaʔim. pus uk 
nanich‐yaʔim-iləp nsayka nanich Jordan pi Sweetwater pi t’əmanəwas. 
pi alta nsayka nanich Jordan pi Sweetwater pi t’əmanəwas. pi pus 
ukuk nanich‐yaʔim-uput nsayka nanich Jordan pi Sweetwater pi 
t’əmanəwas. nsayka k’ilapay kʰapa ukuk. pi nayka tiki t’əmanəwas 
miɬayt kwansəm, kʰapa uk nanich-yaʔim. pi Jordan pi Sweetwater 
ɬaska chaku‐rawnd kʰapa yaka, kakwa kwansəm yaka miɬayt. nsayka 
nanich yaka kʰapa Museum of Natural History. bət pus tilixam ɬaska 
kəmtəks t’əmanəwas, ɬaska kəmtəks, “yaka miɬayt kʰapá. uk bastən-
tilixam ɬaska kapshwala yaka pi palach-sayá ukuk kʰapa museum.” 
nayka tiki pus tilixam pus ɬaska kəmtəks ikta, ɬaska kəmtəks ikta. pus 
ɬaska təmtəm “pus‐ikta yaka miɬayt?” alaxti ɬaska nanich‐nanich pus 
chaku‐kəmtəks pus‐ikta yaka miɬayt kʰapá. 

ya munk nanich-yaʔim kʰapa chinuk-wawa

Sky Hopinka

(manaqi-hayu t’səm miɬayt kʰapa pipa 28.)

Yague Vadehavet & Beth Sheppard ɬaska munk-t’səm. 
Sky pi Beth ɬaska wawa.
pʰikcha kʰapa Sky Hopinka yaka nanich-yaʔim

Jeff Harrison

“uk shawash lalang luʔluʔ 
dret ɬaska tiki  
shawash lalang. dret qʼəl 
pus tʼɬap kʰəpit ixt shawash 
lalang pus munk-kəmtəks.”

t ənəs-anqati nayka chaku-kʰanumakwst kʰapa Carol 
Watt pi Jeff Harrison. ɬaska miɬayt kʰapa shawash lalang 
luʔluʔ kʰapa leyn tayi-skul. ɬaska munk-kəmtəks 

bastən-wawa tʼsəm-kəmtəks kʰapa tayi-skul. nawitka ɬaska 
munk-kəmtəks nayka qʰata chxi-iləp chaku uk shawash 
lalang skul kʰapa leyn.

iləp ɬaska wawa kʰapa uk chxi-iləp tʰaym. iləp chaku uk man 
Jerry Hall. yaka təmtəm ɬush pus tilixam ɬaska munk-kəmtəks 
shawash lalang kʰapa leyn tayi-skul. yaka mamuk uk tunus 
tʼsəm-laplash uk miɬayt wik-saya kʰapa yuɬqat-haws. ukuk 
laplash munk-nanich hayu tipsu-nim. kakwa yaka iskam 
ɬush nim. uk man Don Addison dret tsix-təmtəm yaka. hayu 

lalang yaka kəmtəks. wəxṭ hayash yaka nim. pi wəxṭ hayu 
shawash-tilixam pi xụlyma tilixam ɬaska munk-yeʔlan. kʰapa 
kʰul 2000 kʰanawi ɬaska ɬas chaku-kʰanumakwst. ɬaska wawa 
“alta ɬush nsayka munk nsayka shawash lalang skul yakwá.”

kʰapa 2001 alta ɬaska pus-ikta-wawa, “ikta lalang pus nsayka 
munk-kəmtəks?” Jeff yaka munk-nanich nayka uk pipa. 
uk pipa wawa “mayka tiki chaku-kəmtəks Tututni-lalang? 
Sahaptin-lalang? Lakota-lalang? Cherokee-lalang? Kiksht-
lalang? munk-yeʔlan nsayka mamuk chxi shawash lalang 
skul.” alta ɬaska mamuk pus-ikta-wawa pipa pus palach 
kʰapa chaku-kəmtəks-tilixam. hayu chaku-kəmtəks-tilixam 
ɬaska kʼilapay-wawa. hayu uk tilixam wik-ikta ɬaska kəmtəks 
shawash lalang. hayu tilixam ɬaska tiki Cherokee-lalang əbə 
Navajo-lalang. bət uk shawash lalang luʔluʔ dret ɬaska tiki 
Oregon shawash lalang. dret qʼəl pus tʼɬap kʰəpit ixt shawash 
lalang pus munk-kəmtəks. pus mayka iskam ixt, alta xɬ̣uyma 

shawash tʼɬunas wik ɬaska tiki. kakwa uk shawash lalang 
skul-tilixam ɬaska təmtəm, “wik-ɬush nsayka iskam kʰəpit ixt 
shawash lalang.”

hayu tilixam ɬaska iskam pʰost kʰapa uk shawash lalang skul-
tilixam. ixt uk tilixam, Margaret Robertson yaka yaxạl, yaka 
wawa, “pus msayka munk-kəmtəks k’alapuya-lalang, dret 
qʼəl pus munk-kakwa. nixwa munk-kəmtəks chinuk-wawa?” 
hayu tilixam wəxṭ ɬaska təmtəm ɬush pus kakwa. chinuk-
wawa kakupus ɬush, qʰiwa anqati hayu xḷuyma shawash-
tilixam ɬaska kəmtəks chinuk-wawa. kakupus wik kʰəpit ixt 
tilixam ɬaska lalang ukuk. chinuk-wawa ayaq munk-chaku-
kʰanumakwst tilixam manaqi-ɬush pi xḷuyma lalang. kakwa 
ɬaska iskam chinuk-wawa. wik ɬaska tiki munk-kakwa hilu 
chachalu shawash-iliʔi tilixam. alta ɬaska munk uk skul 
kʰanumakwst kʰapa chachalu shawash-iliʔi tilixam. alta 

pi            ɬaska wawa nayka

Carol Watt

manaqi ayaq-kakwa ɬaska munk-kəmtəks chinuk-wawa. 
kakwa iləp chaku nsayka chinuk-skul.

iləp pus ɬaska munk-kəmtəks chinuk-wawa, ɬaska munk-
kəmtəks ixt xḷuyma shawash lalang skul. shawash lalang 100 
skul ukuk. Don Addison yaka munk-kəmtəks uk skul. kʰapa uk 
shawash lalang skul, uk chaku-kəmtəks-tilixam ɬaska nanich 
pus kəmtəks uk buk “Flutes of Fire” (Leanne Hinton yaka munk-
t’səm). ɬaska chaku-kəmtəks qʰata miɬayt hayu xḷuyma 
shawash lalang. uk skul pus chxi-kəmtəks chaku-kəmtəks-
tilixam kʰapa shawash lalang. hayu tilixam wik-ikta ɬaska 
kəmtəks shawash lalang. 

pus munk uk chinuk-wawa skul, Janne Underriner pi Tony 
Johnson ɬaska munk hayu chxi skul-pipa pus munk kakwa. 
ɬaska munk-kəmtəks pi munk tʰil-mamuk. aɬqi xḷuyma 
tilixam wəxṭ ɬaska chaku kʰapa munk-kəmtəks pi munk-
yeʔlan chinuk-skul.

lili alta tənəs qʰata. qʰənchi ɬaska iləp tiki munk-kəmtəks 
chinuk-wawa skul, alta xạwqaɬ pus wəxṭ munk-kəmtəks 
shawash lalang 100 skul. kakupus kwansəm saxạli-kikwəli 
saxạli-kikwəli kakwa uk shawash lalang skul. ixt-ixt manaqi-
hayu chaku-kəmtəks-tilixam ɬas chaku, ixt-ixt manaqi-
tunus. kwansəm tilixam ɬaska munk pus munk-ɬush uk skul 
pus qʰata chaku. qwinəm kʰul anqati, leyn-skul tayi-tilixam 
ɬaska tiki munk-chxəp uk shawash lalang skul. hayu tilixam 
ɬaska chaku hayash-wawa uk tayi-tilixam. ixt-ixt tilixam, 
kakwa Carol, kwansəm ɬaska tiki munk-tʼuʔan ɬush shawash 

lalang kʰapa leyn-skul. kakwa alta ɬaska hayu-munk-ɬush 
pus munk kakwa.

kʰəpit kʰapa ixt tənəs tayi-skul kʰapa kʰanawi bastən-iliʔi 
miɬayt shawash lalang skul. leyn tənəs tayi-skul ukuk. 
tʼɬunas pus kwansəm kakwa? nsayka leyn tilixam, dret ɬush 
nsayka saxạli-yeʔlan pus kakwa. bət wik-ɬush pus kʰəltəs 
nsayka kʰəltəs-miɬayt alta. kʰa hayu pus munk pus manaqi-
ɬush munk-kəmtəks shawash lalang. kʼuyʔ aɬqi chinuk-wawa 
munk-nanich nsayka uk iləp ɬush uyxat pus munk-kʼilapay 
tʼɬunas qʰənchi-hayu shawash lalang.

nayka chaku-kəmtəks hayu ikta. hayu masi Jeff pi Carol. 
alta nayka kəmtəks munk-kimtəks nsayka chinuk-skul. alta 
nayka kəmtəks qʰənchi-hayu tilixam ɬaska munk tʰil-mamuk 
pus munk-tʼuʔan chinuk-skul.

qʰata chinuk-skul chxi-iləp
Barrett Niblock yaka munk-t’səm

“kʼuyʔ aɬqi chinuk-wawa 
munk-nanich nsayka uk 
iləp-ɬush uyx̣at pus munk-
kʼilapay tʼɬunas qʰənchi-hayu 
shawash lalang.””

pi            ɬaska wawa nayka

Barrett Niblock yaka munk-t’səm

pus-ikta ɬatwa kʰapa 
chinuk-skul kʰapa leyn 
tayi-skul?

nayka təmtəm ɬush pus tilixam ɬaska chaku-kəmtəks 
chinuk-wawa. nayka təmtəm ɬush pus ɬaska miɬayt kʰapa uk 
chinuk-skul ixt pi kʰapa uk chinuk-skul makwst. 

pus tilixam yaka nanich tʼɬunas-ikta wik-dret, tʼɬunas yaka 
təmtəm, “anaaa! xạwqaɬ-ikta pus munk! qʰata pus munk-dret 
ukuk!?” tʼɬunas wik-lili yaka chaku-tʰil təmtəm, alta wik-ikta ya 
tiki munk. dret qʰata uk nsayka shawash lalang alta. wik-saya 
kʰanawi hilu uk lalang alta. wik-ɬush kakwa! pi ikta pus  
munk alta?

wel, nawitka masi-təmtəm nsayka. hayu tilixam hayú ɬaska 
hayu-munk pus munk nsayka leyn chinuk-skul. masi-təmtəm 
nsayka ɬaska munk kakwa. alta pus tilixam yaka tiki chaku-
kəmtəks shawash lalang, alta yaka ayaq yaka ɬatwa kʰapa nsayka 
chinuk-skul. 

pus manaqi-hayu chaku-kəmtəks-tilixam ɬaska miɬayt kʰapa 
chinuk-skul, alta xạwqaɬ uk tayi-skul tayi-tilixam ɬaska munk-
chxəp uk skul. ɬush kakwa! kʰəpit-ixt tənəs tayi-skul miɬayt uk 
munk-kəmtəks chinuk-wawa. leyn tayi-skul ukuk.

anqati hayu xḷuyma shawash tilixam ɬaska kəmtəks chinuk-
wawa. nayka təmtəm, chinuk-wawa tʼɬunas munk-nanich nsayka 
ixt ɬush uyxat kʰapa xḷuyma shawash lalang. iləp chinuk-wawa, 

alta xḷuyma shawash lalang tʼɬunas chaku pus munk-skukum 
tilixam ɬaska təmtəm.

nayka chaku yakwa kʰapa saya-iliʔi. qʰənchi nayka qʼuʔ, wik-
ikta nayka kəmtəks kʰapa uk iliʔi. chinuk-skul munk-nanich 
nayka chxi ikta. chinuk-skul munk-kəmtəks nayka ixt lalang 
kʰapa uk iliʔi. pi kakwa nayka chaku-kəmtəks ixt ɬush ikta 
kʰapa uk iliʔi pi kʰapa uk tilixam yakwa. 

chxi nayka qʼuʔ, nayka təmtəm shawash lalang kwansəm 
miɬayt kʰapa skul yakwa. bət alta nayka kəmtəks hayu tilixam 
ɬaska dret qʼəl-mamuk pus munk uk chinuk-skul. alta pus 
nsayka tiki chaku-kəmtəks, alta nsayka ayaq nsayka chaku-
kəmtəks. alta ɬush nsayka munk-pus munk-chaku xḷuyma 
shawash lalang wəxṭ.

hayu lalang miɬayt kʰanawi-qʰa. wik bastən-wawa kʰəpit-
kakwa. munk-pʰikcha kakwa: mayka nanich nanich-lakʰaset 
kʰapa-ukuk tilixam ɬaska wawa chinuk. ɬush pus hayu lalang 
miɬayt. tilixam ɬaska kəmtəks xḷuyma lalang, tʼɬunas wik 
kʰanawi-kakwa ɬaska təmtəm. manaqi-hayu xḷuyma təmtəm, 
manaqi-ɬush! tilixam alaxti ɬaska chaku manaqi-skukum-
təmtəm, pus ɬaska chaku-kəmtəks chinuk kʰapa chinuk-skul 
ixt pi chinuk-skul makwst, ukuk mayka iləp lipʰyi kʰapa ɬush 
chxi uyxat.

Annaquot Hayes yaka munk-t’səm

wəxṭ nayka munk-miɬayt solt pi wayhi-taqwəla.

uk makwst məkʰmək-ikta, wik nayka kəmtəks ɬaska chinuk-
wawa nim, bət bastən-wawa nim vanilla pi bisquick. 

alta nayka p’iʔns uk lipum t’si-məkʰmək.

alta nsayka məkʰmək sitkum lipum t’si-məkʰmək.

alaxti taʔanɬkʰi nayka məkʰmək lipum t’si-məkʰmək kʰapa 
chxi-san məkʰmək.

nayka təmtəm, chxi-san lipum t’si-məkʰmək iləp-lush ukuk. 
dret ɬush ukuk pus mayka iɬwəli.

kakwa nayka yaʔim!

munk-wam mayka pʼiʔns-stuv 350 wam-kʰul-tʼanəm 
munk-klis ixt malax̣ alaxti 9 letowa-tʼanəm 
iskam: 

• lakit lisap 
• lakit hayash-spun musmus-klis 
• ixt uskan dret-tʼɬimin tʰufu 
• makwst uskan musmus-tutush 
• wik-saya ixt uskan lesukʰər 
• sitkum uskan wayhi-təqwəla 
• tənəs-spun vanilla 
• sitkum uskan bisquick 
• tunus solt

iskam lalam-lemula pus munk kʰanawi-kʰanumakwst makwst əbə 
ɬun tʰiktʰik. 
wax̣ kʰapa malax̣. alta munk-p’iʔns aɬqi-pus ɬush ukuk. alaxti  
lakit-taɬlam tʰiktʰik. 

alta məkʰmək t’si-məkʰmək! 

yaka t’si-məkʰmək

nayka pi makwst tənəs-man, nsayka wawa pus t’ɬip-san 
məkʰmək…

nayka wawa ɬaska, “ikta msayka tiki məkʰmək kʰapa t’ɬip-san 
məkʰmək?”

uk ixt tənəs-man, yaka tiki məkʰmək lipum t’si-məkʰmək.

uk xḷuyma tənəs-man, iləp yaka tiki musmus tʰiyaʔwit-iɬwəli. alta 
yaka tiki kushu-iɬwəli waffles. alta yaka tiki lipum t’si-məkʰmək.

nayka təmtəm, “yumm, nayka tiki lipum t’si-məkʰmək.”

alta nayka kəmtəks, “wel, ɬush pus nayka mamuk lipum t’si-
məkʰmək pus kʰimt’a-məkʰmək-lesukʰər. nayka munk-t’səm 
yaʔim kʰapa nayka lipum t’si-məkʰmək. alaxti xḷuyma tilixam 
ɬaska nanich nayka lipum t’si-məkʰmək yaʔim kʰapa chinuk-
wawa…”

so nsayka məkʰmək t’ɬip-san məkʰmək.

alta nayka mamuk lipum t’si-məkʰmək.

iləp, nayka iskam uk mamuk-ikta, bastən-wawa nim blender. nayka 
munk-ɬax kʰapa lasiyet-laplash. alaxti nsayka munk-nim “lalam-
lemula” kʰapa chiunk wawa?

alta nayka munk-miɬayt lakit lisap. bət wik lisap-skin.

wəxṭ nayka munk-miɬayt tʰufu. bət wik pus tənəs-men ɬaska 
nanich.

alta nayka munk-kʰanumakwst musmus-tutush pi lesukʰər.

Chinuk
Wawa

 

chaku-kəmtəks
shawash lalang
kʰapa leyn-skul

Chanda Diekotto yaka munk-t’səm wawa.  Quinne Larsen yaka munk-t’səm pʰikcha

alta chaku wam-iliʔi, alta hayash san

 pi kʰa iktʰas tətsi na munk-tʼuʔan.

pus-ikta nsa makuk shush

  pi stakin

   pi shat

    pi kwansəm sik’aluks hilu lisak?

 pi qʰata nsa munk-tʼuʔan ɬaska ayaq-ayaq

 pus kʰəltəs aɬqi pus munk-ɬaq-ɬaq-ɬaq?

kʼwish!

 manaqi-hayu pus lulu

  manaqi-hayu pus munk-kʰlin

   iləp-ɬush pus mash-saya kʰanawi-iktʰas kʰapa win!

alaxti,

 mayka tiki nayka munk-ipsət nayka skin?

wel,

         ɬush ma munk-ixp̣uy ma siyaxus or nanich kʰapa ma kʼwətʰin.

na ɬatwa yakwa-yawa

 wik ɬush na kəmtəks sik’aluks.

hilu tʼɬəminxwət-wawa!

 wik na tiki miɬayt kakwa smit’aqs.

 

tʼɬunas-ikta ukuk tilixam ɬaska nanich

 qʰənchi na miɬayt ɬaxạni?

alaxti kʰəltəs ixt kʰlisi tilixam

 hilu iktʰas kʰapa ya iɬwəli.

pus-ikta tətsi nsayka  
munk-tʼu an ikt as?

wik nayka munk ikta-shim əbə ikta-ɬush

kʰəpit wik na tiki munk-tʼuʔan na shush!

  dret paɬ-iliʔi ɬaska...

  əbə kwansəm paɬ-həm...

   sitkum ɬixɬix ɬaska...

   qʰa chaku ukuk cʼhapa-puyu t’səm?!

ɬush-kakwa! 

 wik-ikta qʰata!

ɬush chaku-kakshət na iktʰas kʰapa paya.

kwansəm

 kʰapa nayka kʰanawi-ɬaksta ɬas wawa:  

“ma kəmtəks,

 yakwa nsa tʼuʔan iktʰas-la.  ɬush pus kakwa!”

pus wik ma tiki hilu iktʰas nayka

 alaxti ɬush kʰanawi-ɬaksta miɬayt sayaaa kʰapa nayka.

kʰəpit-ixt nayka na kəmtəks hilu shim

 pus na munk-t’uʔan kʰəpit na dret-ɬush skin.

hayu lakit-tʰiyaʔwit
Annaquot Hayes yaka munk-t’səm wawa.

alta nayka wawa ixt tənəs-yaʔim kʰapa msayka. 

kʰapa uk yaʔim miɬayt hayu lakit-tʰiyaʔwit: həm-upʰuch, 
pʰiwpʰiw, q’alis, pi oooooo, alaxti, itsxụt. 

 aha. nawitka miɬayt  itsxụt. wel, alaxti ixt itsxụt. 

pi xḷuyma lakit-tʰiyaʔwit wəxṭ.

kʰanawi uk lakit-tʰiyaʔwit ɬaska miɬayt kʰapa ixt tʰawn. 
t’ɬunas-qʰa miɬayt uk tʰawn (wik nayka kəmtəks)…

kʰanawi uk lakit- tʰiyaʔwit, kʰanumakwst dret-ɬush shiksh 
ɬaska.

qʰənchi-liiili kakwa ɬaska.

alaxti kakwa ɬaska kʰapa kikwəli-skul ixt, alaxti kʰəpit pus ixt 

mun, alaxti kʰəpit pus uk santi chxi-hilu.

wel ɬush-kakwa, dreeeet ɬush shiksh ɬaska.

kʰanawi ɬaska ɬas dret tiki t’si-məkʰmək.

kwansəm ɬaska dret tiki iskam tʼsi-məkʰmək. 

yaxḳa uk pʰiwpʰiw yaka dret tiki munk-p’iʔns tʼsi-kʰiksh pi 
kʰanawi-ikta kakwa ukuk.

ixt san pʰiwpʰiw yaka mamuk pʰipa-kʰiksh. tʼɬunas-ɬaksta wik 
tiki pʰipa-kiksh!? pi t’ɬunas-ɬaksta wik tiki t’si!?

alta yaka təmtəm: “ɬush nsayka ɬatwa kapshwala tʼsi-məkʰmək 
kʰapa makuk-haws! ɬush nsayka ɬush nanich qʰata pus munk 
dret ɬush uk kapshwala masachi-mamuk!”

Ray Smith yaka munk-t’səm pʰikcha.

alta uk q’alis ɬaska ɬatwa ata wik saya kʰapa uk makuk haws. 
ɬaska nanich qʰata pus manaqi-ɬush tʼɬip-haws kʰapa uk 
makuk haws.

alta ɬaska wawa pʰiwpʰiw qʰata pus munk uk masachi mamuk. 
pi kakwa pʰiwpʰiw yaxḳa ya munk hayu iləp-nanich-pʰipa pus 
uk masachi mamuk. hayuuu iləp-nanich pipʰa yaka mamuk. 
kʰanawi-pulakʰli yaka hayu-mamuk uk hayu iləp-nanich-pʰipa.

alta pʰiwpʰiw yaka munk-pʰost uk hayu pʰipa kʰapa kʰanawi 
uk lakit-tʰiyaʔwit.

uk q’alis ɬaska loqa amuti-tsəqw. ɬaska ɬush nanich ɬaska iləp-
nanich-pʰipa.

ixt həm-upʰuch yaka munk-ɬxwap-ɬxwap-uyxat.

xḷuyma həm-upʰuch ɬaska miɬayt saxạli pus nanich kikwəli.

alta chaku uk san pus ɬaska masachi mamuk.

uk itsxụt yaka hayu-nanich.

ixt likʰrəm kələkələ, oliver yaka yaxal, yaka munk- yeʔlan itsxụt.

alta kikwəli kʰapa uk ɬxwap-uyxat pʰiwpʰiw yaka ɬatwa.

yaka munk-pʰaɬ ixt dret hayash lakʰaset kʰapa t’si-məkʰmək. 
spuʔuq-pʰil lakʰaset ukuk. dret hayash spuʔuq-pʰil lakʰaset.

uk lakʰaset dret hayash-tʰil ukuk.

alta yaka  munk-pʰaɬ tənəs lakʰasət kʰapa 
t’si-məkʰmək.

alta pus t’uxə̣lq’a hayash-tʰil uk tənəs 
lakʰasət, alta pʰiwpʰiw yaka məkʰmək ixt 
tənəs-sitkum kʰapa uk t’si-məkʰmək.

alta wik t’uxə̣lq’a hayash-tʰil uk lakʰasət.

alta qʰwexq̣ʰwex-̣lapush-ina pi k’ilapay-lima 
ɬaska iskam uk makwst lakʰaset. alta ayaq 
ɬaska kapshwala-ɬatwa.

qʰwexq̣ʰwex-̣lapush-ina yaka ɬatwa yakwa-iwa.

pi k’ilapay-lima yaka ɬatwa yawa-iwa.

alta kʰanawi lakit-tʰiyaʔwit ɬaska chaku-kʰanumakwst pus 
mamuk hayash-hihi

pus-ikta

chinuk-wawa?

nayka chaku-kəmtəks
chinuk-wawa qʰiwa nayka

manaqi lush-kəmtəks
chinuk-wawa tilixam.

hayu nayka tiki chinuk-
wawa skul. nayka tiki
wawa kʰapa tilixam. 

masi!
R

o

m

y

nayka chaku-kəmtəks chinuk-wawa
qʰiwa dret na tiki chaku-kəmtəks

x̣luyma wawa. tilixam ɬaska iliʔi qʰa
nakya miɬayt, nayka tiki chaku-kəmtəks

ɬaska wawa. wəx̣t, nayka tiki munk-
luʔluʔ x̣luyma tilixam qʰənchi x̣awqaɬ

nsayka nanich tilixam. 
kʰapa chinuk-wawa-skul, dret nayka

tiki nayka skul-shiksh. alim-təmtəm pi
hihi-təmtəm ɬaska. kʰapa chinuk-wawa,

nayka tiki qʰata munk tənəs-wawa pi
qʰata wawa kʰapa chinuk-wawa. 

tʼukti wawa ukuk.

R

i

a

n

n

a

nayka tiki chaku-kəmtəks chinuk-
wawa qʰiwa chinuk-tilixam nayka.
nayka tiki wawa kʰapa nayka skul-
shiksh kʰanawi shanti; na təmtəm

dret-ɬush tilixam ɬaska! pi wəx̣t,
nayka tiki munk-ikta (sang,

pʰikcha, t'səm-pipa, etc). alta dret
hihi nayka təmtəm, pus alta, alaxti

nayka munk ikta kʰapa chinuk-
wawa.

Q

u

i

n

n

e

nayka chaku-kəmtəks chinuk-wawa
qʰiwa nayka chaku-tilixam kʰapa

chanchifin. nayka tiki chaku-
kəmtəks ukuk shawash lalang

kʰapa k'alapʰuya-iliʔi. nayka q'at
chinuk-wawa qʰənchi nayka munk-

q'wəlan ukuk t'ukti lalang. nayka
q'at ukuk tilixam kʰapa chinuk-

skul. wəx̣t, nsayka t'uʔan hayash,
dreeeet-ɬush munk-kəmtəks-tilixam

kʰapa chinuk-skul!

A

l

i

c

e

tilixam ɬaska kəmtəks
x̣luyma lalang, tʼɬunas wik

kʰanawi-kakwa ɬaska
təmtəm. kakwa tʼɬunas

ɬaska chaku-kəmtəks chxi
ikta. kakwa tʼɬunas aɬqi
chaku-hayash manaqi-

ɬush ul-uyxat. 

B

a

r

r

e

t

t

dret 
masi-təmtəm 

nsayka!

nayka chaku-kəmtəks
chinuk wawa pus nayka
tilix̣am pi uk shawash-

iliʔi-tilix̣am. 
nayka dret tiki nanich-

buk ukuk ikanum pi
ulman-tilixam-yaʔim, pi

wawa kʰapa chinuk-wawa
kʰapa nayka skul shiksh. 

K

r

i

s

t

e

n

nayka tiki chaku-
kəmtəks chinuk-wawa
qʰiwa nayka tiki munk-
kimtəks nayka chich pi
nayka anqati tilixam.
nayka tiki nayka ayaq
ɬatwa kʰapa chinuk-

wawa skul kʰapa t’wax̣
x̣umx̣um.

 
D

i

a

n

e

bastən-tilixam nayka, 
bət lili nayka munk pus miɬayt wik
manaqi-saya kʰapa iliʔi, x̣luyma pi
hayu bastən-tilixam. anqati nayka

chaku-kəmtəks kʰapa "ecology," wəx̣t
tənəs-lili nayka miɬayt kʰapa hopi-
tilixam; alta lili nayka miɬayt kʰapa
kʰom-iliʔi pi kʰanawi-kʰapa-ixt-iliʔi.

ixt shiksh kʰapa kʰanawi-kʰapa-ixt-iliʔi
yaka wawa kʰapa nayka kʰapa chinuk-

skul, pi dret ayaq nayka kəmtəks
nayka tiki chaku chaku-kəmtəks yawa.
dret nayka tiki chaku-kəmtəks chinuk

wawa qʰiwa uk lalang lulu nayka
manaqi wik-saya kʰapa iliʔi pi kʰapa

tilixam uk q'at uk lalang wəx̣t.

C

h

r

i

s

i k t a  l e y n - s k u l  c h i n u k - w a w a  
c h a k u - kəm tək s - t i l i x a m

ɬa s k a  w a w a

kakapus chinuk wawa

tʼɬap nayka! qʰənchi-hayu

nayka chaku-kəmtəks

kʰapa hayu, hayu ikta.

kwansəm dret palach-

təmtəm nsayka shiksh pi

munk-kəmteks-tilixam

ɬaska. kʰanumakwst hayu

nsa hihi pi yaʔim.

C

h

a

n

d

a

nayka chaku-kəmtəkschinuk-wawa pusmunk-kimtəkskʰanawi tilixam ɬaskamiɬayt anqati kʰapanayka. shawash iliʔiukuk iliʔi.

A

n

n

a

q

u

o

t

Ɬ A S K A  Y A ʔ I M  K A K W A  
A N Q A T I  Ɬ A S K A  M I Ɬ A Y T  

 
 

         

A Dangerous Being Kills Two Women ~ A Girls' Game ~ A Lullaby 

A Stingy Girl is Taken Away by Mountain People ~ A Love Song 

Victoria (ulman ti l ixam ɬaska wawa “Victoire”) yaka kəmtəks yaʔ im pi shati.

        pus yaka hayu-shati  wəx̣t  ixt-ixt  yaka munk pumpum.
        ukuk yaʔim pi  shat i  yaka palach kʰapa t i l ixam uk aɬqi  chaku.
Victor ia  ya palach uk ya yaʔim, shat i ,  pi  pumpum kʰapa Melvi l le  Jacobs .  
        uk shat i  pi  pumpum Jacobs  ya i skam kʰapa kl i s-skin yuɬqat-kʼuykʼuy-piɬ i ɬ-tʼsəm
        (uk iskam wawa).  uk yaʔim Jacobs  yaka munk-tʼsəm kʰapa la lang-dakta wawa-tʼsəm. 
Victor ia  yaka wawa pi  shat i  kʰapa ɬak’amas,  chinuk-wawa, bastən,  pi  molala  la lang.
Victor ia  ya chaku-ti l ixam pi  chaku-hayash kʰapa chachalu shawash-i l iʔ i .  
        qʰənchi tənəs-ɬuchmən yaka,  yaka papa ya chaku-hi lu.
        a l ta  ya miɬayt  kʰapa ya ɬak’amas chich pi  ya molala  chup.
yaka chich yaka munk-hayash yaka,  pi  kakwa dret  ɬush yaka kəmtəks ɬakʼamas-wawa. 
pus chxi-ɬuchmən yaka,  yaka chaku-malyi  kʰapa ixt  ɬakʼamas man, Dan Wacheno .
        kʰanumakwst ɬaska ɬas  t ʼ ɬap a laxt i  kʼwayts  tənas .
qʰənchi ɬaska munk-stux ɬaska maliyash,  a l ta  Victor ia ya chaku-malyi  kʰapa ixt  
kʼalapʰuya man, Eustace  Howard .
        kʰanumakswt ɬaska ɬas  miɬayt  kʰapa West Linn ,  Oregon  kʰapa ɬakʼamas anqati  i l i ʔ i .
a l ta  pus Melvi l le  Jacobs  yaka ɬatwa-nanich ɬaska kʰapa ukuk i l i ʔ i ,  a l ta  hayu-hayu Victor ia 
yaka palach yaka,  kakwa ya yaʔim, ya shat i ,  ya hihi ,  pi  ya pumpum.
dret  ɬush palach-təmtəm uk ɬuchmən Victor ia Howard .
        dret  ɬush yaka kəmtəks yaʔim pi  shat i .
        kwansəm dret  tʼs ix-təmtəm yax̣ka.

Chanda Diekotto ya munk tʼsəm

yaka chxi-tilixam yaʔim

kʰapa chachalu

 

pax̣awát ’ash ya chaku-ti l ixam kʰapa chachalu shawash-i l iʔ i ,  kakwa Victor ia Howard ,  
John Hudson ,  pi  Wilson Bobb .  
pax̣awát ’ash ya ɬatwa skul  kʰapa shawash-i l iʔ i  bit-haws skul ,  qʰa ya chaku-kəmtəks wawa pi  
munk-tʼsəm bastən-la lang.
        qʰex̣chi  ya chaku-kəmtəks bastən-wawa, wəx̣t  hayu ya wawa chinuk-wawa kʰapa yaka 
        skul  shiksh.  
ɬun la lang ya kəmtəks wawa: tʰwálat ' i ,  chinuk-wawa, pi  bastən. 
        hayu ya wawa tʰwálat i-wawa kʰapa yaka t i l ixam kʰapa ɬaska hom.
        wəx̣t ,  yaka kəmtəks pus qʼwəlan santyam-wawa.
        dret  ɬush yaka kəmtəks munk-huyhuy ixt  uk la lang kʰapa ixt  uk la lang.
yaka ɬush kəmtəks hayu-nanich buk kʰapa bastən-wawa.
        nawitka yaka t iki  hayu-nanich buk!
l i l i  a l ta  ya ɬatwa miɬayt  kʰapa yakama shawash-i l iʔ i .  
ixt  la lang-dakta-t i l ixam, Jaime de Angulo  yaka yax̣a l ,  ya tʼ ɬap pax̣awát ’ash kʰapa yakama 
shawash-i l iʔ i .  
        a l ta  yaka lulu yaka kʰapa ohlone-i l iʔ i  (Berkeley ,  Cal i fornia ) .
        kʰapá ya miɬayt  kʰanawi ixt  kʰul-i l i ʔ i .
Jaime de Angulo  pi  ya ɬuchmən, Lucy Freeland  yaka yax̣a l ,  kʰanumakwst ɬaska ɬas  munk-tʼsəm 
pax̣awát ’ash ya tʰwálat ' i-wawa pi  yaʔim.
        pax̣awát ’ash ya yaʔim qʰata ya chaku-hayash kʰapa chachalu shawash-i l iʔ i .
        hayu ya wawa kʰapa uk bit-haws skul  kʰapá.
wəx̣t  ya wawa qʰata t i l ixam kʰapá anqati  ɬaska miɬayt .  
        ixt  ixt  yaka yaʔim kakwa ɬaska hayu-hihi ,  
        kakwa ɬaska bet  qʰənchi ɬaska kuri-kʰiyutən pi  hihi-i ɬukʰuma, kakwa ɬaska i skam ula l i  pi  
        ɬatwa-nanich mawich,  pi  kakwa ɬaska shawash-dakta ɬaska kəmtəks munk-lamats in.
manaqi-hayu ukuk ya yaʔim.
        qʰənchi ɬush ukuk ya yaʔ im ɬaska munk-pʰ ikcha kʰapa ixt tənas kʰapa anqati.

Wilson Bobb yaka chaku hayash kʰapa chachalu shawash-i l iʔ i  
        qʰənchi tənəs-man yaka,  ya t i l ixam ɬaska wawa chinuk-wawa pi  bastən-wawa 
        kʰapa ɬas  hom. 
wəx̣t  anqati  kwansəm ya wawa kʰapa hayu ulman kʰapá.   
        ya wawa qʰiwa kwansəm ukuk ulman ɬaska t iki  wawa kʰapa yaka,  a l ta  ya 
        ɬush wawa chinuk-wawa.  
qʰex̣chi  anqati  dret  qʼəl  pus miɬayt  kʰapa chachalu,  Wilson Bobb  ya munk h ayu 
ɬush mamuk pus yaka pi  yaka t i l ixam.
kwansəm ɬush ya kəmtəks kakwa anqati  bastən-ti l ixam ɬaska munk pʰul i-təmtəm
pi wik tʼ ɬap-pʰey kʰapa shawash i l i ʔ i .   
a ɬqi  ya chaku tayi  man kʰapa chachalu.   
        kwansəm ya wawa-pus yax̣ka pi  shawash t i l ixam.

A Scolding

Wilson Bobb’s Grand Ronde

Childhood

The Trouble with Indians

The Trouble with the Whites

A Close Call 

klis-skin yuɬqat-kʼuykʼuy-piɬ iɬ-tʼsəm
wax cyl inder recording

lalang-dakta wawa-tʼsəm
phonetic alphabet letters

lalang-dakta-tilixam
l inguist

munk pʰuli-təmtəm
corruption

tʼɬap-pʰey
retr ibution or injust ices

nayka pus-ikta wawa   
      Ali Holsclaw
chachalu shawash-iliʔi tayi shawash lalang tilixam yaka. 

Barrett Niblock yaka munk-t’səm

tilixam ɬaska chaku-kəmtəks dret kakwa anqati ɬaska 
munk-kakwa? 

-k’oyʔ ntsayka chaku-kəmtəks ɫush chinuk-wawa pi wəxṭ munk 
ɫush chinuk-wawa kakwa ntsayka anqati-tilixam. anqati pus 
tilixam ɫaska chaku-kəmtəks chinuk-wawa kʰəltəs ɫaska munk-
q’wəlan ɫaska tilixam wawa wawa. alta, ntsayka t’uʔan hayu 
xḷuyma ɫush ikta pus yeʔlan t’ɫunas ɫaktsa chaku-kəmtəks bət 
alta wik ntsayka t’uʔan hayu ul tilixam pus munk-kəmtəks 
ntsayka. so, k’oyʔ kakwa bət wik na ɫush kəmtəks.

Ali, ikta mayka xịləməɬ kʰapa ukuk shawash  
lalang mamuk? 

-yakwa kʰapa shawash-iliʔi nayka xịləməɫ nim “Chinuk Wawa 
Education Program Manager.” nayka ɫush nanich ntsayka chinuk 
skul pi kʰapa ntsayka munk-kəmtəks-tilixam, nayka munk-
yeʔlan ɫaska munk chxi chinuk-wawa ikta pus yeʔlan tilixam 
ɫaska chaku-kəmtəks chinuk-wawa.

qʰənchi-hayu tilixam ɬaska hayu-chaku-kəmtəks chinuk-
wawa alta?

-wik nayka ɫush kəmtəks kʰanawi bət kʰapa ntsayka taxạm 
chinuk skul, ntsa t’uʔan 44 tilixam ɫaska chaku-kəmtəks chinuk-
wawa. ntsayka t’uʔan stuxtkin tilixam ɫaska mamuk yakwa 
kʰapa ntsayka chinuk-wawa xịləməɫ alta.

hayu tilixam ɫaska chaku kəmtəks chinuk-wawa kʰapa ukuk 
kʰul anqati chaku. tilixam yakwa kʰapa shawash-iliʔi, pi Portland 
and Eugene, pi alaxti kʰapa qʰa ul chinuk ukuk miɫayt kʰapa 
Washington so wik nayka ɫush kəmtəks kʰanawi qʰa tilixam ɫaska 
chaku-kəmtəks əbə qʰənchi-hayu.

tənəs anqati nayka mash tʼwax-̣pʰost kʰapa Ali. yaka xịləməɬ kʰapa 
shawash-iliʔi lalang mamuk. kʰəltəs lakit pus-ikta-wawa nayka 
pus-ikta yaka. nayka pus-ikta-wawa yaka kʰapa chinuk-skul kʰapa 

shawash-iliʔi. kikwəli miɬayt yaka kʼilapay-wawa.

qʰənchi-anqati chxi msayka munk-k’ilapay chinuk-wawa 
kʰapa shawash-iliʔi?  

-lili anqati kʰapa 1970’s, ixt ntsayka ul ɫuchmən Eula Petite yaka 
nim, yaxḳa ya munk ukuk iləp chinuk skul pus ntsayka tilixam. 
wik nayka ɫush kəmtəks qʰənchi lili yaka munk ukuk. lili aɫqi, 
alaxti kʰapa 2001 chxi ntsayka munk ukuk chinuk-wawa kikwəli- 
iləp-skul.

Alice,
miɬayt hayu yuɬqat-liku-kələkələ. alaxti  
sinamakwst əbə stuxtkin ɬaska. ixt-kʰimtʼa-ixt ɬaska ɬatwa. 

inatay tipsu ɬaska ɬatwa. saxạli-iliʔi ɬaska ɬatwa. kikwəli-ilʔi 
ɬaska ɬatwa. yakwa-yawa ɬaska ɬatwa. 

ɬaska hayu-nanich pus məkʰmək. hayash ɬaska xə̣ləl-hala.

miɬayt ixt spuʔuq pʼus, Alice yaka yaxạl. 

kwansəm yaka tiki miɬayt kʰapa ɬush san-tʼwax.̣ dret yaka tiki 
munk-wam yaka yaqsu-skin. 

alta ixt san, Alice yaka musum kʰapa san-tʼwax.̣ lili chaku uk 
yuɬqat-liku-kələkələ. dret hayash ɬaska xə̣ləl-hala. Alice ɬawa 
yaka chaku-tʼwax-̣təmtəm. 

alta yaka kitəp. alta yaka ɬatwa wik-saya kʰapa uk yuɬqat- 
liku-kələkələ. 

“ɬaxạyam! ɬaksta msayka?” yaka wawa. “ɬush wam-san uk san, 
wikna? kakwa msayka chaku, wikna?”

ixt yuɬqat-liku-kələkələ yaka xə̣ləl-hala.

alta ixt xḷuyma yuɬqat-liku-kələkələ yaka wawa, “kwansəm 
nsayka chaku yakwa-yawa! nsayka ɬatwa-ɬatwa kʰanawi-qʰa. 
kwansəm dret hayash nsayka wawa! ɬaksta mayka?”

“ɬush kakwa,” Alice ya wawa. “Alice nayka yaxạl. spuʔuq-pʼus 
nayka. kʰanawi xə̣ləl-ikta pi tipsu ɬaska nayka shiks. nixwa 
nsayka chaku-shiks.” yaka wawa.

“kwansəm ayaq-kakwa nsayka ɬatwa. hayu nsayka. wik shiks-
təmtəm nsayka! kwansəm dret hayash nsa wawa!” uk yuɬqat-
liku-kələkələya wawa.

“wik-ikta,” Alice ya wawa, “bət ɬush msayka ɬush nanich nayka 
aw. dret yaka kəmtəks hala. tʼɬunas aɬqi yaka chaku. ɬiʔil pi 

‘

Barrett Niblock yaka munk-t’səm

spu uq p us yaka

spuʔuq pʼus yaka. Fitzgerald yaka yaxạl. pus msayka nanich 
yaka ɬush msayka kuri saya. tʼɬunas-ikta aɬqi yaka mamuk!”

“hayu nsayka, uk yuɬqat-liku-kələkələ! kʰəltəs kʰapa nsayka, 
pʼus-shiks!” yaka wawa. 

alta ixt yuɬqat-liku-kələkələ yaka xə̣ləl-hala.

alta Alice yaka chaku-kʼilapay pus musum. alta uk yuɬqat-lilu-
kələkələ ɬaska ɬatwa məkʰmək. 

lili alta ɬaska ɬatwa saya uk yuɬqat-liku-kələkələ. ɬaska ɬatwa 
kʰapa stik-iliʔi. qʰənchi-hayash ɬaska letʰla.

alta chxi ɬaska nanich uk spuʔuq pi ɬiʔil pʼus. yaka miɬayt 
saxạli kʰapa ixt mitxwit-stik. 

alta uk pʼus dret hayash yaka hala. 

uk yuɬqat-liku-kələkələ ɬaska kʼilapay-hala. hayash ɬaska 
xə̣ləl-hala. dret yutɬiɬ-təmtəm ɬaska. 

alta uk pʼus wəxṭ yaka hala. qʰənchi-hayash yaka hala! uk 
yuɬqat-liku-kələkələ alta ɬaska dret-ɬush nanich. qʰənchi- 
hayash uk pʼus! qʰənchi-yuɬqat! kakwa mitwxit-stik! alta 
chaku-kʼwas ɬaska. 

saya-saya miɬayt Alice. yaka musum kʰapa uk wam-san. yaka 
hayu-munk pʼus-win. alta chxi yaka kəmtəks ikta kʰapa yaka 
qʼwəlan. kakupus kʰapa uk stik-iliʔi chaku ukuk. alta yaka 
ɬatwa kʰapa ixt mitxwit-stik tənəs-saya.

yaka wawa, “ɬaxạyam stik-shiks.”

“ɬaxạyam” uk stik ya wawa.

“mayka nanich uk yuɬqat-liku-kələkələ?” Alice yaka wawa.

“kʰəltəs nayka munk-qʼwəlan ɬaska ɬatwa kʰapa uk stik- 
iliʔi.” uk stik yaka wawa.

“hayu masi stik-shiks. alta nayka ɬatwa tʼɬap ɬaska.”  
Alice ya wawa.

“ɬush-nanich Alice. mayka aw yaka miɬayt kʰapa uk stik-iliʔi.” 
ya wawa.

“masi.” Alice yaka wawa. alta yaka ɬatwa.

“alta qʰata aɬqi nsayka?” uk yuɬqat-liku-kələkələ  
yaka wawa.

alta Fitzgerald ayaq yaka chaku-kikwəli kʰapa uk mitxwit-stik. 
yaka naaanich kʰapa ɬaska. ɬawa yaka ɬatwa wik-saya kʰapa 
qʰa ɬaska miɬayt.

“dret yutɬiɬ-təmtəm nayka. qʰənchi hayash msayka wawa! 
nawitka nayka kəmtəks wawa manaqi-hayash pi msayka! 
xạwqaɬ msayka hala kakwa nayka. alaxti ɬush kʰanumakwst 
nsayka hayu-saliks? ɬush məkʰmək-iɬwəli msayka, wi-
kna?’’yaka wawa.

ixt yuɬqat-liku-kələkələ yaka xə̣ləl-hala. 

uk xɬ̣uyma yuɬqat-liku-kələkələ ɬas wawa, “ma kʼaʔ!!  
wik alta!” 

alta ixt yuɬqat-liku-kələkələ yaka wawa, “alaxti yaxḳa uk pʼus 
nsayka shiks yaka wawa nsayka, ‘ɬush-nanich uk pʼus!’”

alta ayaq ɬaska kuri saya. hayu ɬaska ɬas hayu-xə̣ləl-hala. 
alta Fitzgerald yaka munk-kuri ɬaska. wik-lili uk yuɬqat-liku-
kələkələ ɬaska chaku-tʰil. alta ɬaska kʰəpit kuri wik-saya kʰapa 
ixt mitxwit-stik. qʰənchi ɬaska nanich saxạli kʰapá, ɬaska 
nanich Fitz! saya saxạli kʰapa uk stik miɬayt Fitz! alta ayaq 
yaka chaku kikwəli. 

alta Alice yaka qʼuʔ.

 Fitz ayaq yaka munk-pus iskam ɬaska kʰapa yaka dret yakʼisiɬ 
letowa. Alice kʰəltəs yaka munk-ixp̣uy yaka siyaxụs. yaka 
munk-kʰanumakwst yaka təmtəm kʰapa kʰanawi uk yuɬqat-
liku-kələkələ. alta chaku-kakwa-ston ɬaska skin.

“ana! nayka letowa! ikta-qʰata?”  Fitz yaka hala. 

yaka munk-saxạli yaka hayash lima. yaka nanich uk yuɬqat-
liku-kələkələ. kakupus kʰanawi ɬush ɬaska. kakwa-ston ɬaska 
skin. dret qʼəl-kakwa. ixt yuɬqat-liku-kələkələ yaka xə̣ləl-hala. 
Fitzgerald chxi-alta yaka kəmtəks ikta-qʰata. 

“Alice! kwansəm yaka munk-qʰata nayka! alta nsayka hayu-sa-
liks!” Fitz yaka hala. dret saliks yaka.

alta Alice yaka munk wəxṭ-ɬush uk yuɬqat-liku-kələkələ. 

“wik kakwa,” Alice yaka wawa. “nixwa nsayka ɬatwa hom. 
aɬqi nsayka məkʰmək ɬush-məkʰmək. aɬqi nayka munk ɬush 
tʼaqʰwin mayka yaqsu-skin.”

“ɬush kakwa.” Fitz ya wawa. ayaq ɬaska ɬatwa hom. 

alta ixt yuɬqat-liku-kələkələ yaka xə̣ləl-hala. 

kʰəpit-kakwa.

alaxti 
wik ma
sicʼhum 
yakwa-iwa!

HAYU MASI

K'WISH!

TIPIʔ:
dret manaqi 
ɬush pi sikʼaluks

TALLIN (9)  LIEF (11)  &  CHANDA DIEKOTTO

WAWA

tənəs-wawatipsu

hihi-pipa

ɬaq’aɬ
1 oak tree 
2 hazel nut tree 
3 cedar tree  
4 kinnikinnik 
5 wapato 
6 willow tree 
7 tree/wood 
8 wild mint 
9 maple tree 
10 crabapple 
11 cranberry 
12 apple tree 
13 rose bush 
14 kinnikinnik leaves 
15 licorice fern 
16 rush/reed 
17 brodiaea 
18 juncus 
19 cattail 
20 flax 

saxạli-kikwəli-kakwa
21 vine maple 
22 pine tree 
23 camas 
24 cow parsnip 
25 hemlock tree 
26 service berry 
27 nettle 
28 thistle 
29 tobacco 
30 elderberry 
31 horsetail rush 
32 oregon grape  
33 cherries 
34 hemp 
35 hops 

xələl-ikta:
aksta yaka?

chinuk-skul ixt tilixam  aska munk-t’səm

pʰil pi ɬiʔil yaka. yaka tʼuʔan taxạm 
tʰiyaʔwit. dret-tunus yaka pi yaka 
miɬayt kʰapa tipsu. ayaq yaka qʰawaq. 
wik man-inəpʰu yaka. ɬaksta yaka?”

liblo yaka yaqsu. yaka miɬayt kʰapa 
miməlust-tsəqw. yaka tʼuʔan ɬəqʼəɬ upʰuch. 
yaka munk yaka haws kʰapa hayu stik. yaka 
məkʰmək stik-skin. ɬaksta yaka? 

Chris: dret tsix-təmtəm yaka. yaka məkʰmək in-
əpʰu pi tipsu-təmtəm. yaka chaku-tilixam kʰapa 
lisap. xạwqaɬ yaka qʰawaq saya. yaka papa yaka 
hayash-wawa kʰapa ɬax-san. ɬaksta yaka?

Beth: ayaq yaka qʰawaq bət hilu 
kələkələ-tipsu ya t’uʔan.  
ɬaksta yaka?

Hailey: dret-hayash yaka. yaka t’uʔan tunus lipʰyi 
pi ixt tunus upʰuch. yaka t’uʔan yuɬqat liblo yaqsu. 
tunus yaka q’wəlan pi siyaxus, pi dret-hayash yaka 
latet. yaka dret-q’at kuri dret saya kʰapa yaka shiksh. 
ɬaksta yaka?

Brooklyn: dret yuɬqat yaka. yaka məkʰmək 
xulxul. wik yaka tʼuʔan yaqsu. hayu 
pʰeynt-tʼsəm yaka skin. yaka tʼuʔan hilu 
lima əbə tʰiyaʔwit. ɬaksta yaka?

Brooklyn: lekʰrem pi ɬiʔil yaka. yaka 
tʼuʔan lakit tipiʔ. pʰayt-təmtəm yaka. 
yaka məkʰmək iɬwəli pi tʼsi-ikta. 
ɬaksta yaka?Tyla: spuʔuq-pʰil yaka. yaka miɬayt kikwəli kʰapa 

iliʔi. yaka q’at snas pi chxi-san. wik yaka tiki 
kələkələ. yaka t’uʔan stuxtkin (qwinəm?) təmtəm. 
ɬaksta yaka?

Quinne: yaka miɬayt kʰapa lamitay. wik 
yutskat yaka upʰuch. ɬaksta yaka?

Megan: nayka t’uʔan lima-tipiʔ bət wik nayka 
qʰawaq. hayash nayka upʰuch-tipiʔ. alaxti nayka 
miməlust kʰapa taɬlam-pi-makwst-mun. tilixam 
ɬaska məkʰmək nayka. ɬaksta nayka? 

2

6

8

9

12

11

10

13

1

3 Francis: hayash yaka. liblo yaka yaqsu. 
yaka miɬayt kʰapa stik-iliʔi. yaka t’uʔan 
yak’isiɬ-lita. yaka məkʰmək kwənat pi 
mawich pi ulali. ɬaksta yaka? 

4

Tammy: ikta tk’up pi ɬiʔil kʰapa yuɬqat 
pʰlum upʰuch pi lakit tiyaʔwit pi alaxti 
tilixam yaka munk-kuri-kuri?7

Tina: yaka miɬayt kikwəli iliʔi. ɬiʔil pi tk’up 
yaka yaqsu. k’aʔ yaka. yaka məkʰmək inəpʰu. 
yaka hayash munk-həm. ɬaksta yaka?

5

Rianna: inəpʰu yaka. yaka tiki wam iliʔi. yaka 
məkʰmək xḷuyma inəpʰu. wik-saya yaka miɬayt 
kʰapa tsəqw. yaka tʼuʔan tipiʔ pi hayash siyaxus. 
ayaq yaka qʰawaq. pchix,̣ ɬiʔil, əbə liblo yaka. 
ɬaksta yaka?

Dustin: spuʔuq pi yutskat na yaqsu. 
na t’uʔan yuɬqat-upʰuch, pi yuɬqat 
uk yaqsu. na məkʰmək hayu 
k’anawi-taqwəla. na kuri ɬatwa 
saxạli ant’waɬ kʰanawi-san. ɬaksta 
yaka?

Kristin: yaka miɬayt kʰapa stik-iliʔi kʰapa 
lakum-stik. yaka t’uʔan tənəs q’wəlan pi 
yuɬqat-upʰuch. liblo yaka yaqsu-skin. yaka 
tiki məkʰmək k’anawi-taqwəla. ɬaksta yaka?

Ashley: nayka ɬatwa ɬawa. nayka lulu nayka 
haws kʰapa nayka. wik nayka t’uʔan lita. nayka 
t’uʔan lakit tʰiyaʔwit pi ixt upʰuch. nayka ɬush 
sic’hum. ɬaksta nayka? 

Brenda: yuɬqat pi kikwəli nayka. 
na munk-səx-̣ səx.̣ ɬaksta nayka? 

Leslie: yaka t’uʔan lakit tʰiyaʔwit. yuɬqat yaka 
upʰuch. yaka tiki pʰaɬ-tsəqw ili?i. ayaq yaka 
munk-win kʰapa tsəqw pi kʰapa iliʔi. pus ikta 
hayash kakshət yaka tʰiyaʔwit əbə yaka upʰuch, 
ayaq yaka munk chxi ukuk. ɬaksta yaka?  

Racquel: tunus pi tk’up yaka upʰuch. yaka miɬayt 
yuɬqat tʰiyaʔwit. wik-q’əl yaka chaku-k’was. yaka 
məkʰmək tipsu. yuɬqat-upʰuch yaka tiki məkʰmək 
ukuk xə̣ləl-ikta. ɬaksta yaka?

Bird: tənəs-hayash yaka. tkʼup yaka kələkələ-
tipsu. yuɬqat yaka liku. yaka tʼuʔan makwst 
ɬiʔil tʰiyaʔwit. ɬiʔil pi qʼəl yaka lapush. yaka 
məkʰmək tipsu. yaka miɬayt kʰapa miməlust-
tsəqw. yaka qʰawaq yakwa-yakwa kʰapa chxi-
wam-iliʔi pi chxi-kʰul-iliʔi. ɬaksta yaka?

Romy: liblo pi ɬiʔil yaka yaqsu-skin. hayash 
yaka iɬwəli. hayash yaka lita. yaka məkʰmək 
samən pi ulali. yaka miɬayt kʰapa stik-ili?i. 
yaka musum kʰapa kʰul-iliʔi. ɬaksta yaka?  

Alice: nayka sic’hum bət wik samən nayka. nayka ɬatwa 
kʰapa lipʰyi, bət wik nayka kuri. ayaq nayka qʰawaq. 
nayka lipʰyi ɬaska t’uʔan skin, munk-k’aw ukuk lipʰyi 
lidu, pus ɬush sic’hum. nayka t’uʔan t’ukti siyaxus pi 
t’ukti kələkələ-tipsu. hayash nayka wawa. nayka yaxạl 
dret-kakwa nayka wawa. ɬaksta nayka?

Alicia: dret tunus nayka. 
nayka tiki ɬush-tipsu pi 
shuka. ayaq nayka qʰawaq 
kʰanawi-qʰa. t’ukti nayka 
kələkələ-tipsu.  
ɬaksta nayka?

Diane: yaka kitap kʰapa chxị-san pi musum kʰapa pulakʰ-
li. dret tsix-təmtəm yaka. yaka munk yaka hom saxạli 
kʰapa stik. ɬush-nanich-təmtəm yaka. yaka t’uʔan makwst 
tʰiyaʔwit pi makwst lima-tipiʔ. qʰənchi yaka miɬayt kʰapa 
iliʔi, yaka tiki supna, supna, supna. wik yaka tiki shati, 
yaka tiki k’ak’aʔ-wawa. ɬaksta yaka?

16

ikta pus iskam
• laplash-pʰipa

• sisu

• q’wetɬ-leruban

• t’səm-stik

• sinamakwst yuɬqat ɬipʰayt

ll
Annaquot Hayes yaka munk-t’səm

hh

eehh

ixt: ikta pus munk

mamuk uk laplash-pʰipa k’uyk’uy

1. munk-miɬayt uskan kʰapa uk laplash-pʰipa. alta, munk-tʼsəm  
 kʰanawi rawnd uk uskan.

2. munk-ɬqʼup uk kʼuykʼuy.

3. munk-tʼsəm ixt yuɬqat-tʼsəm saxạli kʰapa kikwəli.

4. alta, munk yuɬqat-tʼsəm xḷuyma-lima uput kʰapa uk ɬush-lima  
 uput. lakit sitkum alta uk kʼuykʼuy. 

5. alta, munk-tʼsəm makwst wəxṭ yuɬqat-tʼsəm. alta stuxtkin bit  
 kʰapa uk kʼuykʼuy.

6. mamuk stuxtkin tənəs ɬqʼup kʰapa uk kʼuykʼuy. ixt ɬqʼup kʰapa  
 kʰanawi-ixt yuɬqat-tʼsəm.

7. iskam tʼsəm-stik əbə sisu: munk-ɬxwap katsaq kʰapa uk   
 laplash-pʰipa kʼuykʼuy.

makwst: ikta-pus-munk
mamuk uk iləp kʼaw. 

1. iskam uk sinamakwst ɬipʰayt. munk-kʼaw uk ubut...ɬush pus   
 ikta ɬipʰayt miɬayt kakwa tʰwin.

q ata pus munk q ata pus munk 
shiksh  ip ayt-ik’w lishiksh  ip ayt-ik’w li

ɬun: ikta-pus-munk
munk-miɬayt uk ɬipʰayt katsaq kʰapa uk laplash-pʰipa k’uyk’uy.

1. munk-kʰanumakwst uk ubut ɬipʰayt. alta munk-miɬayt   
 qʼwetɬ-leruban kapa uk ubut.

2. munk-t’ɬip ukuk qʼwetɬ-leruban ubut katsaq-kʰapa uk kʼuykuy.

3. uk kʼaw ubut kʰapa uk tʰwin miɬayt kikwəli (qʰa hilu yuɬqat-  
 tʼsəm) kʰapa laplash-pʰipa.

4. uk yuɬqat ɬipʰayt miɬayt saxạli (qʰa yuɬqat-tʼsəm miɬayt)  
 kʰapa laplash-pʰipa.

5. alta, munk-miɬayt ixt ɬipʰayt kʰapa kʰanawi-ixt ɬqʼup. 
 kʰapa uk saxạli ɬqʼup, yawa hilu ɬipʰayt. kakupus kakwa ukuk. 
 laplash-pʰipa:

lakit: ikta-pus-munk
alta munk-k’aw uk shiksh ɬipʰayt-ikʼwali!

alta, ɬush mayka chaku-kəmtəks makwst ikta. alta mayka 
munk-wəxṭ!

ixt:
hol uk kʼuykʼuy.  munk-miɬayt saxạli ukuk ɬqʼup qʰa hilu ɬipʰayt.

iskam uk ɬipʰayt kʰapa kikwəli-ɬush-lima ɬqʼup. munk-miɬayt uk 
ɬipʰayt kʰapa saxạli ɬqʼup. kakwa ukuk pʰikcha:

makwst:
alta uk kikwəli-ɬush-lima ɬqʼup, yawa hilu ɬipʰayt. munk-ɬatwa-
rawnd uk laplash-pʰipa kʼuykʼuy.  alta uk ɬqʼup qʰa hilu ɬipʰayt 
miɬayt saxạli wəxṭ. kakwa:

munk-wexṭ ixt:
hol uk kʼuykʼuy.  munk-miɬayt saxạli ukuk ɬqʼup qʰa hilu ɬipʰayt.

iskam uk ɬipʰayt kʰapa kikwəli-ɬush-lima ɬqʼup. munk-miɬayt uk 
ɬipʰayt kʰapa saxạli ɬqʼup.

kakwa:

alta k  pit kakwa!!

alta k  pit kakwa!!

hh ee

munk-wexṭ makwst: 
1. alta uk kikwəli-ɬush-lima uput, yawa hilu ɬipʰayt. chaku  
kʼilapay-iwa uk laplash-pʰipa kʼuykʼuy. alta uk ɬqʼup kʰapa 
hilu ɬipʰayt, uk saxạli wəxṭ. kakwa:

2. alta, munk-wəxṭ ixt, makwst, ixt, makwst. uk 
ɬipʰayt-ikʼwali chaku-ɬax ̣kikwəli kʰapa laplash-pʰipa 
kʼuykʼuy!

wik kʰəpit-kəmtəks:
• kwansəm munk-ɬatwa-rawnd uk ɬqʼup qʰa hilu ɬipʰayt kʰapa saxạli.

• kwansəm iskam uk ɬipʰayt kʰapa kikwəli-ɬush-lima ɬqʼup. 

• wik masachi pus ixt-ixt mayka iskam xḷuyma ɬipʰayt. kʰa mayka  
 mamuk tʼukti ikʼwali.

qwinəm: ikta-pus-munk
aaalta munk-kʰəpit uk ik’wali. 

qʰənchi uk ik’wali chaku yuɬqat kakwa mayka lima,  
munk-ɬax ̣ɬipʰayt kʰapa laplash-pipa k’uyk’uy. kakwa:

taxạm: ikta-pus-munk
munk-k’aw pus munk-kʰəpit.

munk-k’aw kʰapa ik’wali-ubut.

alta, wəxṭ munk-k’aw wik-saya kʰapa iləp k’aw.

alaxti mayka munk yuɬqat ɬipʰayt kaku-lup.

munk-ɬqʼup tʰwin kʰapa ɬipʰayt.

ɬush mayka ik’wali tʰwin kakwa ukuk:

hihi-pipa 
k'ilapay-wawa

ɬaksta ɬaska
(pipa 23-24)

1. ɬuchmən-inəpʰu 
2. ina 
3. lepʰul 
4. shayim 
5. həm-upʰuch 
6. lemus 
7. p’isxạs 
8. duiha 
9. ulq’ 
10. antʰiyeɬ 
11. t’ɬimin-iliʔi-ulq’ 
12. yuɬqat-upʰuch 
13. yuɬqat-liku kələkələ 
14. ulq’-latet inəpʰu 
15. k’awtin 
16. k’ak’aʔ 
17. puypuy 
18. iɬaqwa 
19. səx-̣upʰuch 
20. sic’hum kuri-ulq’ 
21. mawich 
22. qʰiluq 
23. itsxụt 
24. qʰwexq̣ʰwex 
25. tsin

tipsu k’ilapay-wawa

ukuk nanich‐yaʔim chaku dret hayash kʰapa Sundance Film 
Festival. alta hayu tilixam ɬaska kəmtəks mayka. alta xḷuyma 
mayka xịləməɬ? 
pus nayka iləp munk nanich-yaʔim, nayka tiki munk xḷuyma nanich 
yaʔim. pi nayka kəmtəks, hilu bastən tilixam ɬaska tiki palach nayka 
dala pus munk ukuk. pi alta nayka təmtəm, “wel hilu dala nayka 
tiki pus munk nanich-leruban.” pi alta kʰapa ukuk nayka munk uk 
nanich-yaʔim uk nayka tiki munk. kʰapa nayka shiksh, kʰapa nayka 
tilixam, kʰapa nayka shawash-tilixam. pi alta hayu xḷuyma tilixam 
uk wik shawash ɬaska, ɬaska tiki ukuk. pi ɬaska kəmtəks, “ɬush pus 
wik nayka kəmtəks kʰaaanawi-ikta uk miɬayt.” nayka tiki pus ɬaska 
kəmtəks, wik nayka xịləməɬ pus munk-kəmtəks ɬaska qʰata pus 
kəmtəks shawash tilixam, qʰata pus kəmtəks shawash ikta, qʰata 
nsayka munk, qʰata nsayka miɬayt, qʰata nsayka wawa. pus ɬaska tiki 

chaku-kəmtəks ikta kʰapa shawash, ɬush pus ɬaska chaku-kəmtəks 
ukuk kʰəpit-ixt ɬaska. 

mayka munk shawash nanich-yaʔim pus shawash-tilixam 
ɬaska nanich. 
dret. tənəs-xḷuyma pus hayu tilixam ɬaska nanich ukuk, bət ɬush. 
ukuk munk nayka təmtəm skukum pus munk uk nanich-leruban pus  
shawash tilixam. 

ikta wəxṭ ma tiki wawa kʰapa nsayka? 
qʰənchi ɬush-təmtəm nayka pus wawa kʰapa mayka pi liiili iləp nayka 
wawa chinuk kʰapa tilixam. ixt pi ixt nayka təmtəm kʰapa nayka 
xụmxụm nayka wawa chinuk, bət hilu tilixam uk wawa chinuk ɬaska 
miɬayt kʰapa Hudson, so masi. 

(Sky Hopinka:  manaqi-hayu t’səm miɬayt kʰapa pipa 2)

(pipa 22)

leyn-skul chaku-kəmtəks-tilixam    
aska munk ukuk buk


